
　〈有田產足自贍者止給酒肉絮帛其應天鳳陽二府富民年八十以上賜爵社士咸許冠帶與縣官平禮免雜〉

　〈汎差徭正官歲一存問給賜之物本州縣委敎篤生員按月詣門禮送毋得給與陳粟著爲令〉

七月詔舉經明行修之士年七十以下者郡縣禮送京師

上諭禮部臣曰比來有司不體朕意士有耆年便置不問

豈知老成古人所重文王用呂尙而興穆公不聽蹇叔而

敗伏生雖老猶足傳經豈可槩以耄而棄之也若年六十

以上七十以下者當置翰林以備顧問六十以下者則於

六部及布政司按察司用之

八月　上覽宋史見太宗改封椿庫爲內藏庫顧謂侍臣

曰人君以四海爲家何有公私之別太宗宋之賢君亦復

如此它如漢靈帝之西苑唐德宗之瓊林大盈庫不必深

責也宋自乾德開寶以來有司計度支所缺者必藉其數

以貸于內藏候課賦有餘則償之凡有司用度乃國家經

費何以貸爲缺而許貸貸而復償是猶爲商賈者自與其

家較量出入及內藏旣盈乃以牙籖別其名物參驗帳籍

晚年出籖示眞宗曰善保此足矣貽謀如此何足爲訓太

宗首開私財之端及其後世困於兵革三司財帛耗竭內

藏積而不發閒有發緡錢幾十萬以佐軍資便以爲能行

其所難皆由太宗不能善始故也○六安侯王志卒追封

許國公

--

　〈按志臨濠人從起義洪武三年以平中原功多封祿九百石七年增千六百石子威嗣二十三年罪謫安南衛〉

　〈指揮卒子域嗣〉

九月沐英奏雲南土地甚廣而荒蕪居多宜置屯田令軍

士開耕以備儲蓄　上可其奏又謂邊地久荒艱于用力

詔俟數年後方徵其歲輸之粟

十月頒志戒錄書凡百有餘事皆採輯唐漢爲臣悖逆者

賜羣臣及敎官諸生講誦使知所鑒

十一月詔長興侯耿炳文率陝西都司延安等衛官軍往

北平聽征

十二月造通濟聚寶三山洪武等門○河南盧氏縣主簿

徐存義言三代漢宋之盛建邦設都率居中土葢以大梁

爲天下之都會洛陽爲中國之形勝誠帝王萬世之基也

伏望取法前聖毋安于江左益隆大業以馭四方又言州

縣之軄於民最親而郡守實民之帥師宜選廉能之士授

之若其廉能可稱則陞賞之貪汚不才則黜罰之賞罰旣

明則天下自治又言唐虞之世命蘷典樂天神格神鬼享

自周之末鄭衛淫哇之音歷代因之未能復古宜修明雅

樂以成一代之盛典倡優俗樂不可復用書奏　上嘉之

○御製大誥三編成頒示天下初　上以天下臣民染元

之汚俗往往不安軄業觸罹憲章欲倣成周大誥之制以

